
[bookmark: _GoBack]Тема :«Башҡортостан - мөғжизәләр иле»
Маҡсат :
1) Башҡортостандың  гүзәл тәбиғәтле төбәктәре, музыка ҡоралдары менән яҡындан таныштырыу;
 2) Улар менән ғорурланыу тойғоһо уятыу , нисек итеп үҙ ҡулдарың менән эшләргә мөмкин икәнлеген курһәтеү;
3) Уларға  һаҡсыл мөнәсәбәт тәрбиәләү;
Йыһазландырыу: Башҡортостандың физик картаһы, слайдтар, мөғжизәләрҙеңфотоһүрәтләмәләре.
Дәресбарышы.
1.Ойоштороу мәле. 
Һаумыһығыҙ, уҡыусылар! Хәйерлеиртә! М.Кәримдең  «Ҡайын япрағы” тураһында шиғырынан өҙөк менән башлана.
Слайд 1 (шиғыр)
Башҡортостан картаһына
Ҡараһаң яҡшы ғына
Башҡортостан шул каратала
Бер япраҡ саҡлы ғына.
Уҡыусыларҙың кәйефтәрен һорау.
2. Инеш өлөш.
Уҡытыусы. Уҡыусылар! Беҙ бөгөн һеҙҙең менән Башҡортостан мөғжизәләрен эҙләп сәйәхәткә сығасаҡбыҙ. Беҙҙе сәйәхәткә тоғро юлдашыбыҙ, Аҡбуҙат алып сығасаҡ. Әйҙәгеҙ уны саҡырайыҡ. (Уҡыусылар ҡулдары менән атта сабыу хәрәкәтен күрһәтәләр һәм телдәре менән ат сабып килгән тауыш сығаралар).
Слайд 2 ( Аҡбуҙат һүрәте)
Бына Аҡбуҙатыбыҙ осоп килеп тә етте. Аҡбуҙат һеҙгә танышмы, уҡыусылар? (уҡыусыларҙың яуаптары)
4. Төп өлөш.
Уҡытыусы. Ә хәҙер , Аҡбуҙатҡа ултырып, Башҡортостандың мөғжизәләрен эҙләп, сәйәхәткә юлланайыҡ.Ҡайҙарға алып барыр икан беҙҙе Аҡбуҙат? (ат сапҡан тауыштар ишетелә).Уҡыусылар, нимә күренә унда?
Слайд 3
Был ни мөғжизә?(алда Шүлгән таш мәмерйәһе күренә)Ниндәй районда урынлашҡан? Кемдәр күргәне бар был мөғжизәне?Әйе, беҙ һеҙҙең менән Башҡортостандың көньяғында урынлашҡан Бөрйән районына килеп еттек. Ниндәй мәмерйә был? Унда нимә бар икән? Әйҙәгеҙ, инеп ҡарайыҡ. 
Был ни ғәләмәт? Ниндәй һүрәттәр был?  Уҡыусыларҙы тыңлау. 
Уҡытыусы өҫтәлмә мәғлүмәт бирә: Еребеҙҙең йөҙөк ҡашы булған, 2 саҡрымдан ашыу оҙонлоҡҡа һуҙылған, данлыҡлы мөһабәт Шүлгәнташ мәмерйәһе. 1959 йылда унда таш быуаттың тәүге палеолит осоронда, йәғни беҙҙең эраға тиклем 40 – 10 мең йылдар элек, йәшәгән тәүтормош кешеләренең мәмерйә стенаһына төшөрөлгән һүрәттәре табылғас, ул бөтә донъяла танылыу таба. Мәмерйә стеналарында ҡыҙыл буяу (охра) менән ҡырағай ат, мамонт, носорог һүрәттәре эшләнгән.
Был беҙҙең өсөн мөғжизәме , уҡыусылар? Эйе.
Слайд 4 («Урал батыр» эпосынан өҙөк)
Уҡытыусы. Балалар , мәмерйәнең исеме һеҙгә берәй нимә тураһында һөйләмәйме? Шүлгән + таш. 
Уҡыусылар яуап бирә: Шүлгән – ул Урал батырҙың ағаһы.
Уҡытыусы. Ә Урал батырҙы беҙ ҡайҙан беләбеҙ? 
Уҡыусылар: Башҡорт халҡының « Урал батыр» тигән бөйөк эпосы барлығы тураһында әйтәләр. Унда Урал батыр бөтә кешелектең, ер йөҙөндәге тереклектең үлемһеҙлеге өсөн көрәшә. Был эпостың әһәмиәте нимәлә?
Уҡыусылар : «Урал батыр» эпосы – башҡорт халҡының баш китабы. Ул 1910 йылда Мөхәмәтшә Буранғолов тарафынан яҙып алына. Эпос 4576 поэтик юлдан тора. Тағы ла бер мөғжизәбеҙҙе таптыҡ. Ул « Урал батыр» эпосы.Был эпос буйынса тағы нимәләр әйтеп була. Йыл һайын  “Урал батыр” эпосын яттан һөйләү конкурсы үткәрелә.  Сәсәндәр эпосты һөйләгәндә  башҡорт халҡының милли музыка ҡоралы думбыра көйөнә ятлана йәки йырлана.
Хәҙер һүҙ Регина Рифкатовнаға бирелә. Ул беҙгә думбыра эшләү серҙәрен асып бирә. Рәхим итегеҙ!
Уҡытыусы: сәйәхәтебеҙҙе дауам итайек уҡыусылар.  Алда ниндәйҙер тау күренә. Был ниндәй тау икән?
Слайд 5
Яуап: Башҡортостандың Салауат районында Йүрүҙән йылғаһына һыйынып ҡына тәбиғәттең тылсымлы көсөнә эйә шифалы Янғантау тауы (картала урыны күрһәтелә).  Тауҙың нимәһе мөғжизә булырлыҡ икән? Был беҙҙең планетала ер аҫтынан бер туҡтауһыҙ ҙур күләмдә йылылыҡ, эҫе пар, газ сығып торған берҙән бер урын. Тауҙың сере 200 йылдан ашыу ғалимдарҙың иғтибарын йәлеп итеп тора. Тау янында химик элементтарға бай, шифалы Ҡорғаҙаҡ урғыла. Икенсе мөғжизәбеҙ – Янғантау. Әйҙәгеҙ, уҡыусылар! Ял итеп, дөңгөр эшләү серҙәрен дә өйрәнеп китәйек.
Слайд 6
Уҡытыусы. Күҙҙәрҙе йомоп Аҡбуҙатта еләбеҙ. Күҙҙәрҙе асайыҡ. Беҙ ҡайҙа килгәнбеҙ? Аҡбуҙатыбыҙ  беҙҙе Ғафури районына алып килгән. Бында ниндәй мөғжизә бар икән? (Сылтырап аҡҡан шишмә тауышы ишетелә.) 
Уҡыусылар үҙҙәре аңлап, дөрөҫ яуап бирәләр.  
Уҡытыусы. Эйе, был Красноусол минерал һыуҙары. Улар нимәменән дан тота? Уҡыусыларяуапбирә. Уҡытыусы дөйөмләштереп ҡуя: был минерал һыуҙар кальций сульфатына, минерал тоҙҙарға һәм файҙалымикроэлементтарға бик бай. Шуның өсөн, һыуҙы дауалау өсөн дә ҡулланалар. Тимәк , тағы ла бер мөғжизәбеҙҙе таптыҡ.Красноусол минерал һыуҙары.Артабан сәйәхәтебеҙҙе дауам итәйек, уҡыусылар һәм был туҡталышта кумыҙ эшләп ҡарайыҡ.
Слайд 7
Был ниндәй районда урынлашҡан тәбиғәт мөғжизәһе икән...
Асылыкүл —Башҡортостандағы иң ҙур күл. Дәүләкән ҡалаһының көнбайыш-көньяҡ-көнбайышында, ҡаланан 27 километр алыҫлыҡта урынлашҡан. Башҡортостан Урал алдының урман-дала зонаһына керә. Күл өҫтөнөң майҙаны – 23,5 квадрат километр, тәрәнлеге иһә — 5,1 метр. Уның оҙонлоғо — 8, киңлеге — 5 километр.Бынан бик күп йылдар элек был күл булмаған. Буранғол ауылы аша Асылы тигән йылға ағып ятҡан. Ул Сәрмәсәнгә ҡойған. Күл урынында Ташлытау ҡалҡып торған. Бөтә тирә-яҡ урман булған.Бынан бер нисә йөҙ йыл элек, йәйге көндәрҙең береһендә, тау артынан ҡара болот ҡалҡҡан. Бик ныҡ күк күкрәгән, ямғыр ҡоя башлаған. Ямғыр шул хәтле көслө ҡойған — Асылы йылғаһы ауылды баҫып киткән. Кешеләр аяҡтан йығылған, хайуандар үкергән.Иртәгеһенә ҡараһалар — Ташлытауҙың уртаһы убылған, шул урында ҙур күл барлыҡҡа килгән. Асылы йылғаһы ағышын бороп, шул күлгә ҡоя башлаған. Ана шуға был күлде Асылыкүл тип атағандар.
Уҡытыусы. Балалар, арып та киттек буғай .Әйҙәгеҙ, Асылыкүл буйында  ял  итепа лайыҡ.(шул саҡ ҡайҙандыр ҡурай моңо ишетелә). Уҡыусылар күҙҙәрен йомоп ҡурай моңон тыңлайҙар. Ниндәй илаһи моң ағыла .Ҡайҙан сыға ул моң? 
Уҡыусылар: Был – ҡурай моңо. 
Уҡытыусы. Нимә улҡурай? Ҡурай – сатырсәскәләр ғаиләһенә ҡараған күп йыллыҡ үҫемлек. Уның бейеклеге 120 -170 см. Ҡурай ҡайын урманы һәм аралаш урмандарҙа ҡуйы үлән араһында үҫә.
 Ҡурай – ул башҡорт халҡының милли музыка ҡоралы.Уҡыусылар, һеҙ тағы ла уны ҡайҙа күргәнегеҙ бар?
Уҡыусылар :Ҡурай үләне башҡорт халҡының символы. Уның ете тажы, берләшкән ете ырыуҙы символлаштыра. Башҡортостандың флагында ла, гербында ла ҡурайҙың ете тажы һүрәтләнгән.Ҡурайҙың нисек эшләнгәнен беләһегеҙме, уҡыусылар? Әйҙәгеҙ, ҡурай тураһында һүҙ сыҡҡас, нисек эшләнгәнен дә ҡарап үтәйек әле! Уҡыусылар! Сәйәхәт тамамланырға куп ҡалманы. Атландыҡ Аҡбуҙатыбыҙға!
Слайд 8
Был ни мөғжизә? (алда Салауат Юлаев менан халыҡтар дуҫлығы монументы)
Яр башында - ике мөһабәт һәйкәл тора.
Һул яҡта: Салауат батыр текә ерҙә ат өҫтөндә илен һаҡлай.
Уҡыусылар яуап бирә: был Салауат Юлаев һәйкәле. 
Бер уҡыусы үҙенең белгәндәре тураһында һөйләп бирә.
Уҡытыусы һығымта яһап ҡуя: Скульптор С. Д. Тавасиев ижад иткән был һәйкәл (архитекторы И.C.Ғәйнетдинов) баш ҡалабыҙҙың символы. Ул Өфөгә ингәндә поездан да, машинала үткәндә лә, самолеттан да бик һәйбәт күренә.
Ысынлап та, Салауат Юлаев һәйкәленең бейеклеге - гранит постаменты менән бергә 19,8 метр, ауырлығы - 40 тонна. Ул суйындан ҡойолған. Уны ижад иткәне өсөн Сосланбек Дафаевич Тавасиевҡа 1970 йылда СССР-ҙың Дәүләт премияһы бирелә.?
Уң яҡта: был һәйкәл башҡорт халҡы менән урыҫ халҡының мәңгелек дуҫлығын данлай.1957 йылдың 14 июнендә башҡорт халҡының үҙ ирке менән Рәсәйгә ҡушылыуына 400 йыл тулыуына арнап, нигеҙ төҙөлә.Ҡасандыр был тауҙа, ағастан төҙөлгән Өфө крепосы урынлашҡан була.Башҡортостандың баш ҡалаһы - Өфө.
Музыка  ишетелә:
Тау башында балҡый бер ҡала
Ул ҡала Өфө тип атала
Яҡтыраҡ яна йондоҙҙары
Эшсәндәр егет һәм ҡыҙҙары

Өфө ҡалаһы Ағиҙел буйында бейек тауҙа урынлашҡан. Өфө - боронғо ҡала. Тәүҙә - Тура-тау, аҙаҡ Имән ҡала исемдәрен йөрөткән.1574 - се йылда барлыҡҡа килгән.1632 - се йылда Өфөгә ҡала статусы бирелә.1919 - сы йылда баш ҡала булып китә.Өфө ҙур, матур, гүзәл ҡала. Ҡалаламузейҙар, театрҙар, уҡыуйорттарыбиккүп.Былкүркәмйорт - Республика йорто.  Башҡортостан Республикаһының башлығы  ошо йортта эшләй. Әйткәндәй, 11 октябрь Башҡортостан суверинететы көнө Радий Фәрит улы ХәбировҡаБашҡортостан Республикаһы башлығы вазифаһы йөкмәтелде.Өфөлә төрлө халыҡтар йәшәй: башҡорттар, урыҫтар, татарҙар, марийҙар, сыуаштар, удмурттар һәм башҡалар. Улар дуҫ, татыу йәшәй.
5. Ҡабатлау.
Шулай итеп, беҙ һеҙҙең менән Башҡортостандың мөғжизәләренең бер нисәүһенә сәйәхәт ҡылдыҡ, музыка ҡоралдарын эшләү серҙәренә төшөндөк.
6. Тәрбиәүи момент.
Эйе, беҙ ныҡышмалылыҡ ярҙамында Башҡортостандың  мөғжизәле урындарын  менән яҡындан таныштыҡ. Ләкин беҙҙең иң ҙур бурысыбыҙ ҡалған бит. Ул ниндәй бурыс? Уҡыусыларҙың яуаптарын тыңлау һәм һығымта яһау: Иң мөһиме - беҙ Башҡортостандың мөғжизәләрен һаҡлай белергә, үҙ республикабыҙҙы һөйөргә һәм уның менән ғорурланырға тейешбеҙ.
7. Нығытыу. 
Уҡыусылар беҙ бөгөн күп кенә мәғлүмәттәр менән таныштыҡ.
Уҡыусыларҙың бөгөнгө дәрестә нимә эшләүҙәре тураһында һорашыу. 
8. Дәресте йомғаҡлау.
Шулай итеп, беҙ бөгөн Башҡортостан мөғжизәләрен эҙләп сәйәхәт ҡылдыҡ. Юлда бик күп мәғлүмәттәр алдыҡ, үҙебеҙҙең белгәндәр менән дә уртаҡлаштыҡ. Әлбиттә, Башҡортостаныбыҙҙа мөғжизә булырҙай тағы ла әллә күпме тәбиғәт һәйкәлдәре, ҡомартҡылары бар. Мөғжизәләр күпме генә булмаһын, беҙ уларҙы киләсәк быуынға ла ҡомартҡы итеп алып барып еткерергә тейешбеҙ. Уларға ҡарата ғорурланыу тойғоһо һәм һаҡсыл мөнәсәбәт булдырырға бурыслыбыҙ.
9. Өй эше. 
Бөгөнгө дәрес буйынса  эшебеҙҙе дауам итеп “Тыуған яғымдың мөғжизәһе” исемле инша яҙып килергә.Ошоноң менән дәресебеҙ тамам.Иғтибарығыҙ өсөн рәхмәт. Һау булығыҙ!!!
